ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2022 ԹՎԱԿԱՆԻ ՕԳՈՍՏՈՍԻ 4-ի N 1220-Լ ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ
1. Կարգավորման ենթակա ոլորտի կամ խնդրի սահմանումը
«Հայաստանի Հանրապետության կառավարության 2022 թվականի օգոստոսի 4-ի N 1220-Լ որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման (այսուհետ՝ որոշում) նախագծի ընդունումը պայմանավորված է միավորված հողամասի նվազագույն մակերեսը 10 հա սահմանելու, ինչպես նաև հողերի շուկայի զարգացման անհրաժեշտությամբ, հաշվի առնելով Հայաստանի Հանրապետությունում գյուղատնտեսական նշանակության հողերի խիստ մասնատվածությունը և փոքր չափերը:
2. Առկա իրավիճակը
2014 թվականին իրականացված գյուղատնտեսական համատարած հաշվառման արդյունքներով գյուղացիական տնտեսությունների շուրջ 60 %-ը ունի մինչև 1 հա գյուղատնտեսական նշանակության հողեր, ընդ որում՝ տարբեր մարզերում այս ցուցանիշը տարբեր է, ավելին, մեկ գյուղացիական տնտեսությունը հիմնականում ունի մի քանի կտրտված հողակտորներ։ Մասնավորապես, հողամասերի միջին տարածքը կազմում էր 1.48 հա (սկսած 0.72 հա-ից ՀՀ Արարատի մարզում մինչև  2.54 հա ՀՀ Շիրակի մարզում) իրավաբանական անձի կարգավիճակ չունեցող տնտեսությունների համար և 62.57 հա (սկսած 18.38 հա-ից ՀՀ Արարատի մարզում մինչև 182 հա ՀՀ Արմավիրի մարզում) այդպիսի կարգավիճակ ունեցողների դեպքում։ Գյուղացիական տնտեսությունների 45 տոկոսը կազմված են երեք և ավելի հողամասերից, իսկ 20 տոկոսը՝ հինգ և ավելի հողամասերից: Գյուղատնտեսական նշանակության հողերի մասնատվածությունն ու փոքր չափսերը, ի թիվս այլ պատճառների, բերում են գյուղատնտեսական նշանակության հողերի օգտագործման արդյունավետության նվազեցման և խոչընդոտում են գյուղատնտեսական արտադրության արդյունավետ կազմակերպմանը:
Հաշվի առնելով քաղաքացիների և ներդրողների հետ քննարկման արդյունքները այն է, որ 30 հա և ավելի հողատարածք միավորելը բավականին բարդ և ժամանակատար է, միաժամանակ 10 հա և ավելի հատարածքների մշակության դեպքում գյուղատնտեսության վարումը ևս արդյունավետ է՝ որոշմամբ սահմանված միավորվող հողատարածքի նվազագույն մակերեսը 30 հա-ի փոխարեն սահմանվել է 10 հա: Միջազգային փորձի ուսումնասիրության արդյունքները ևս վկայում են, որ ԵՄ երկներում արդյունավետ է դիտարկվում նաև 10 հա և ավելի հողատարածքների մշակությունը: Հողերի շուկայի զարգացման նպատակով սահմանվել է, որ միավորված հողամասը կարող է օտարել միայն նախարարության համաձայնությամբ՝ (նախարարությունը համաձայնություն կտա, եթե օտարվող հողամասի մակերեսը լինի առնվազն շահառուի կողմից ծրագրի շրջանակում միավորված հողամասի մակերեսի չափով) պայմանով, որ միավորված հողամասի առուվաճառքի պայմանագրի կողմ է հանդիսանալու նաև նախարարությունը: Միաժամանակ, գնորդի նկատմամբ սահմանվել է միավորված հողամասը չբաժանելու, նպատակային նշանակությունը չփոխելու, ինչպես նաև պարտադիր գյուղատնտեսական նպատակներով օգտագործելու պահանջները, որոնց վերահսկողությունը ապահովելու համար ՀՀ էկոնոմիկայի նախարարության կողմից կիրականացվի մոնիթորինգ: Հստակեցվել է նաև հողամասը վարձակալության տրամադրելու դեպքում շահառուի պարտավորությունները:
Նախագծով դիտարկվել է նաև սահմանափակում առ այն, որ մինչև փոխհատուցում ստանալը շահառուն նախարարություն է ներկայացնում տեղեկանք Կադաստրի կոմիտեի կողմից միավորված հողամասի սահմանափակումների առկայության վերաբերյալ:
Նկատի ունենալով, որ որոշմամբ սահմանված միավորված հողամասը կարող է ներառվել միավորման այլ նախագծերում, ուստի դիտարկվել է յուրաքանչյուր հողամասի համար 1 անգամ աջակցություն տրամադրելու սահմանափակումը, որպեսզի 1 հողակտորի համար 1-ից ավելի անգամ աջակցություն չտրամադրվի:
Հաշվի առնելով, որ սույն թվականի առաջին եռամսյակում որոշման շրջանակներում մասնակցության հայտ դեռևս չի ներկայացվել, ուստի որոշմամբ հաստատված ֆինանսական ցուցանիշը նվազեցվել է 381.5017 մլն դրամով:
[bookmark: _GoBack] Տվյալ բնագավառում իրականացվող քաղաքականությունը
Ներկայումս Հայաստանի Հանրապետության էկոնոմիկայի նախարարության կողմից իրականացվում է գյուղատնտեսական նշանակության հողերի օգտագործման արդյունավետության բարձրացմանն ուղղված քաղաքականություն՝ համաձայն Հայաստանի Հանրապետության կառավարության կողմից ընդունված համապատասխան հայեցակարգերի և ծրագրերի։
3. Կապը ռազմավարական փաստաթղթերի հետ․ Հայաստանի վերափոխման ռազմավարության 2050, կառավարության 2021-2026թթ․ ծրագրի, ոլորտային և/կամ այլ ռազմավարություններ  
Հայաստանի Հանրապետության կառավարության 2021 թվականի օգոստոսի 18-ի «Հայաստանի Հանրապետության կառավարության ծրագիրը հաստատելու մասին» N 1363-Ա որոշման 2.4 կետով  նպատակ է դրվել «Խթանել գյուղատնտեսական նշանակության հողերի նպատակային և արդյունավետ օգտագործումը, չօգտագործվող հողերը շրջանառության մեջ դնելու և հողերը խոշորացնելու գործընթացը»։
4. Կարգավորման նպատակը
Ծրագրի հիմնական նպատակն է հողերի միավորման պետական աջակցության միջոցով խթանել արտադրողականության բարձրացմանը և ինքնարժեքի իջեցմանը, նոր աշխատատեղերի ստեղծմանը, հողերի նպատակային օգտագործմանը և արդյունավետ կառավարմանը, նպաստել գյուղատնտեսության ոլորտում ներդրումների ծավալների ավելացմանը։
Փոփոխությամբ նախատեսվում է միավորվող հողատարածքի նվազագույն մակերեսը 30 հա-ի փոխարեն սահմանվել է 10 հա, ինչպես նաև հողերի շուկայի զարգացման նպատակով որոշումից հանվել է միավորվող հողերի չօտարման պարտադիր պահանջը:
Կարևորելով գյուղատնտեսության զարգացման հեռանկարները (մասնավորապես՝ ուղղված հողերի խոշորացմանը)՝ նախագծով դիտարկվել է սահմանափակում առ այն, որ միավորված հողամասի նկատմամբ գրանցված սեփականության իրավունք ունեցող սուբյեկտները փոխհատուցումն ստանալուց հետո չեն կարող բաժանել սեփականության (համատեղ սեփականության, բաժնային սեփականության) իրավունքով իրենց պատկանող միավորված հողամասն առանձին միավորների: 
Նկատի ունենալով, որ որոշմամբ սահմանված միավորված հողամասը կարող է ներառվել միավորման այլ նախագծերում, ուստի դիտարկվել է յուրաքանչյուր հողամասի համար 1 անգամ աջակցություն տրամադրելու սահմանափակումը, որպեսզի 1 հողակտորի համար 1-ից ավելի անգամ աջակցություն չտրամադրվի:
Նախագծով նախատեսվում է նաև, որ առանձին գույքային միավոր հանդիսացող հողամասերի միավորների քանակը 10-30 հա (30 հա-ը ներառյալ) միավորված հողամասի դեպքում պետք է լինի առնվազն 5 միավոր:
Միաժամանակ, նախագծով որոշման նախաբանում լիազորող նորմ է նախատեսվել «Հայաստանի Հանրապետության 2023 թվականի պետական բյուջեի մասին» օրենքի 9-րդ հոդվածի 21-րդ մասը, հաշվի առնելով այն, որ 2023 թվականի պետական բյուջեում ներառված է 1022-12010 «ՀՀ-ում գյուղատնտեսական նշանակության հողերի միավորմանը (կոնսոլիդացիային) աջակցություն» միջոցառումը։ Նախագծով հստակեցվում է նաև ծրագրի իրականացման ժամկետը՝ 2025 թվականը ներառյալ, ընդ որում՝ ծրագիրը կիրականացվի յուրաքանչյուր տարվա պետական բյուջեում այդ նպատակով միջոցներ նախատեսված լինելու դեպքում։
5. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է Հայաստանի Հանրապետության էկոնոմիկայի նախարարության կողմից:
6. Ակնկալվող արդյունքը
Նախագծի ընդունման արդյունքում հնարավորություն կստեղծվի խթանել փոքրածավալ արտադրությունից դեպի ժամանակակից, տեխնոլոգիապես հագեցած, շուկայի զարգացմանը միտված և բարձր ավելացված արժեք ստեղծող գյուղատնտեսության անցումը: Ծրագրի իրագործումը կնպաստի գյուղատնտեսության արտադրողականության բարձրացմանը, համախառն արտադրանքի ավելացմանը և ծախսերի կրճատմանը։


